
Kaca matur: “Yektosipun gusti, nadyan dipun ketog, estri
ing sajagad ing ayune, boten wonten ingkang anyameni, lan
panganten putri, ingkang badhe dhaup.

Awit nyatanipun inggih gusti, kang panganten wadon, putri
Menur Seta sajatine”. Sanalika kangjeng prameswari meh-,
meh ora eling, lan ngliyer meh ambruk.

Kerot-kerot wajane agathik, dhadha kaya jeblos, nanging
banjur ketungka rawuhe, «sangaprabu ngajak budhal nuli,
ing kono sang putri, mung katon anjabrut.

Mengko kocap wis meh wayah bengi, srengengene ngayom,
disambungi padhanging diyane, gon panganten sing arep
kapanggih, saya angluwihi, diyan kabeh murub.

Rame banget dhayoh andalidir, nganti tanpa pedhot, sabu-
bare temuning panganten, para tamu nglumpuk dadi siji,
lah ing kono nuli, kocap prabu sepuh.

Ora pangling lan panganten putri, yen putrane yektos, nuli
nyaket dirangkul janggane, lan ngandika kemomoran tangis:
"0 putraku iki, temen sira Menur”.

Sanalika kabeh tanpa mosik, mung padha andomblong, prabu
sepuh banjur. ngandharake, ing lalakon ilange sang putri,
nuli disambungi, Menur Seta tutur.

Lalakone kabeh nganti tliti, banjur prabu anom, nyariyoske
kabeh kahanane, ing wekasan tinemu saiki, kumpul dadi siji,
lalakone gathuk.

Amung siji kangjeng prameswari tumungkul acelom, lan
sang prabu ical ing sabare, arep males ukum menyang sori,
nanging Menur Putih, menggak ora mathuk.

Awit kabeh wis ketemu becik, ora prelu ngono, malah aja
*diraos-raoske, ing wusana wis tentrem saiki, manten atut
becik, prabu sepuh rukun.

Ing saiki crita Menur Putih, wis tamat kelakon, muga dadi
senenging atine, para bocah sing padha meruhi, ben sregep
nunulis, crita-crita bagus.

